
	FRÉTTABRÉF 

Sölufélags Austur Húnvetninga
1. tölublað 22. árgangur. – Mars 2001


Sauðfjárslátrun

Sauðfjárslátrun á síðastliðnu hausti gekk vel. Alls var slátrað um 53.000 fjár. Þetta er veruleg aukning frá sláturtíðinni 1999 þegar slátrað var um 38.500 fjár. Meðalfallþungi dilka var 15,7 kg. sem er um 0,8 kg.  hærri en árið á undan. 

Þessa aukningu má rekja til fjölgunar sláturfjár bæðin innan héraðs og utan, auk lítilsháttar aukningar vegna sölu greiðslumarks. Ánægjulegt er hversu lítið var um að bændur í A-Hún. seldu greiðslumark sitt. 

Fjölgun sláturfjár hjá SAH  er mikið ánægjuefni og eru nýir innleggjendur enn og aftur boðnir velkomnir í hóp viðskiptavina SAH.

Auk heimamanna unnu nokkrir  útlendingar, aðallega Danir og Svíar við slátrunina og gekk hið “fjölþjóðlega” 

samstarf vel fyrir sig. Líklegt má telja að á komandi hausti verði einnig ráðnir útlendingar til starfa.

Þegar litið er til framtíðar styrkir þessi aukna slátrun félagið og má í raun segja að þetta sé ein áhrifamesta leiðin til að nýta þá miklu fjárfestingu sem lagt hefur verið í undanfarin ár.

Folaldaslátrun

Nokkur aukning varð á folaldaslátrun á sl. ári. Slátrað var linnulítið frá því í september og fram í desember. Alls var slátrað um 1300 folöldum á árinu 2000. 

Neysla folaldakjöts virðist vera að aukast nokkuð svo telja má að markaðshorfur séu með ágætum. Búið er að ganga frá samningum um sölu á bróðurparti þess folaldakjöts sem til er hjá SAH.

Nautakjöt

Þrátt fyrir að nokkur aukning hafi orðið í slátrun nautgripa hjá SAH á sl. ári, var lítið slátrað í desember og janúar. Biðlistar voru því orðnir langir í upphafi þessa árs. Nú  hefur náðst samningur um nautakjötsviðskipti sem ætti að tryggja að hægt verði að draga mjög úr biðlistum, eða jafnvel vinna þá upp að fullu. Til að ná þessum samningi varð að hækka þau þyngdarmörk sem miðað er við í UN1A og UN1B og breyta verði nokkuð. Segja má að um fljótandi verð sé að ræða en þó er ekki gert ráð fyrir frekari verðbreytingum á næstu vikum.

Nokkuð hefur borið á því að “stress” mælist í sláturgripum. Verður nú sá háttur tekinn upp að senda bréf til bænda þegar slíkt ber við og gera grein fyrir fjölda gripa sem stress mælist í og hversu mikið það er. Frá og með 1. júní nk. má svo búast við allt að 25% verðlækkun á þeim gripum sem mælast með stress. Upplýsingar um stress í gripum má nálgast hjá SAH.

Séreignasjóður

Þessa dagana er verið að ganga frá stofnsjóðsmiðum og launamiðum vegna séreignasjóðs. Svo sem samþykkt var á sl. aðalfundi leggur SAH sem svarar 0,5% af innleggi hvers innleggjanda árin 1995-1999 sem stofnframlag í séreignasjóð. Fá innleggjendur sendan launamiða vegna þessa framlags. Á stofnsjóðsmiða er svo samtala þessa stofnframlags og þess sem dregið hefur verið af innleggjendum frá 1. júní 2000. Það er þá eign viðkomandi í séreignastofnsjóði SAH um sl. áramót.

Hrossakjöt

Nokkur aukning hefur verið í slátrun fullorðinna hrossa undanfarna mánuði. Verð hefur hækkað nokkuð, eða í kr. 56 á kg. en ljóst er að það þarf að hækka meira til að það geti talist viðunandi. 

Reikningsyfirlit

Ákveðið hefur verið að framvegis verði ekki send út reikningsyfirlit til innleggjenda í hverjum mánuði, heldur á sex mánaða fresti. Ef einhverjir innleggjendur eru með fleiri en tvö VSK tímabil og þurfa því á fleiri yfirlitum að halda er velkomið að fá auka yfirlit. Afreikningar verða áfram sendir út mánaðarlega svo sem verið hefur. Vonast er til að þetta valdi bændum ekki vandræðum og að þessari nýbreytni verði vel tekið. 

Sláturkostnaður gripa sem er hent

Nokkuð algengt er að henda þurfi sláturgripum af ýmsum orsökum, t.d. hrossum vegna bleks eða annarra ástæðna sem ekki eru á valdi SAH. Verulegur kostnaður hlýst af þessu og af þeim sökum verða frá og með 1. apríl n.k. innheimtar 16 kr./kg. í sláturkostnað af gripum sem er hent. Þetta á einungis við um gripi sem þarf að henda vegna ástæðna sem SAH ræður ekki við.

